
Bu sözləri 1993-cü ildə anasının 
qucağında ikən yurd yerini tərk et-
miş gənc yazar, Sumqayıt Regional 
Mədəniyyət İdarəsi nəzdindəki 
Poeziya evinin əməkdaşı, Prezident 
təqaüdçüsü Elvin Əlizadə dedi. 
Prezident İlham Əliyevin iştirakı ilə 
Zəngilan rayonunda birinci “Ağıllı 
kənd” pilot layihəsinin təməlqoyma 
mərasimində çıxış edərək ürək 
sözlərini söyləmiş E.Əlizadə 
bundan hədsiz qürur duyduğunu 
bildirdi və onunla bərabər bir qrup 
zəngilanlının orada olmasını Böyük 
Qayıdış prosesinin başlanması kimi 
dəyərləndirdi. 

E.Əlizadə bildirdi ki, müzəffər Ali 
Baş Komandan qələbədən sonra 
dəfələrlə Qarabağa, o cümlədən 
Zəngilana səfər edib. Zəngilan 
Naxçıvana keçiddir, tarixi torpağı-
mız olan Zəngəzura giriş qapısıdır. 
Cənab İlham Əliyev azad olunmuş 
ərazilərin tezliklə dirçəldilməsini 
prioritet vəzifə sayır. Odur ki, həmin 
rayonlarda abadlıq-quruculuq işləri 
geniş vüsət alıb, yeni iqtisadi-sosial 
layihələr reallaşdırılır. Bütün bunlar 
köçkünlərin öz yurdlarına qayıdışını 
sürətləndirəcək.

Prezident İlham Əliyev apre-

lin 26-da Zəngilanda Beynəlxalq 
Hava Limanının təməlini qoydu. Bu 
rayonun coğrafi mövqeyi və təbii 
imkanları Zəngilanı beynəlxalq 
nəqliyyat-logistika mərkəzinə 
çevirmək üçün çox əlverişlidir. 
Dövlət başçısının Ağalı kəndində 
birinci “Ağıllı kənd” pilot layihəsinin 
təməlqoyma mərasimində iştirakı 
isə Azərbaycanın öz problemlərini 
özünün həll etmək iqtidarında 
olması, regionda möhkəm sülh 
yaratmaq amalı barədə dünyaya 
ünvanlanan bir mesaj idi.  

Həmsöhbətimiz “Mənfur 
düşmənin işğalçılıq siyasəti 
nəticəsində dağıdılmış 
kəndlərimizin ən müasir texno-
logiyalara əsaslanan quruculuq 
konsepsiyası üzrə bərpasına 
start verilməsi tarixi hadisə idi”, – 
deyərək, təəssüratlarını bizimlə 
bölüşdü: “Dövlətimizin başçısının 
bizim Ağalı kəndində sakinlərlə 
görüşündə də elan etdiyi kimi, artıq 

Böyük Qayıdış başlanır. Mən öz 
çıxışımda bildirdim ki, bu çağacan 
işğal ayı olan oktyabr indən belə 
zəngilanlılar üçün ancaq bayram 
ayı kimi qeyd ediləcək. Çünki 
Zəngilan, o cümlədən Ağalı kəndi 
qarı düşməndən məhz oktyabr 
ayında azad olunub. Xatırlatdım ki, 

Azərbaycan Silahlı Qüvvələrinin 
100 illiyi münasibətilə təşkil olun-
muş hərbi paradda cənab   
İlham Əliyev tezliklə azad olunacaq 
torpaqlarda, Şuşada zirvələrə ta-
xılacaq bayraqların Bakıdakı Zəfər 
paradında nümayiş etdiriləcəyinə 
söz vermişdi və Uca Yaradana 

şükürlər olsun ki, ötən il dekabrın 
10-da bu arzumuz gerçəkləşdi. 
Mən öz vətənpərvərlik hisslərimi 
ifadə etdikdən sonra möhtərəm 
Prezidentimiz üzünü mərasim işti-
rakçılarına tutaraq dedi ki, bugünkü 
Azərbaycan gənclərinin Vətən 
sevgisi, bax, beləcə tükənməzdir. 
Halbuki ermənilər nəsillər 
dəyişdikcə azərbaycanlıların o tor-
paqları unudacağını düşünürdülər. 
Ancaq bu, onların böyük səhvi 
idi. Çünki Azərbaycanda qəlbində 
güclü Vətən sevgisi olan gənc nəsil 
yetişmişdir. Hətta bu torpaqları 
görməyən gənclər öz ata-baba 
yurdlarını azadlığa qovuşdurmaq 
arzusu ilə yaşayırdı və bu əqidə ilə 
silaha sarılaraq ölüm-dirim savaşı-
na atılmışdılar. İndi artıq buna nail 
olunub, qalır qurub-yaratmaq. Bu 
istiqamətdə də ilk addımlar atılıb. 
Ağalı kəndi heç bir il keçmədən 
“Ağıllı kənd” konsepsiyası əsasında 
yenidən qurulacaq”.

Elvin Əlizadə daha sonra bildirdi 
ki, sözügedən layihənin icrası, 
əsasən, 5 komponent üzrə aparıla-
caq. Onlar yaşayış, istehsal, sosial 
xidmətlər, “ağıllı kənd təsərrüfatı” 
və alternativ enerji sahələridir. 
Bu barədə danışdıqca gözlərim 
önündə sabahın “Ağıllı kənd”ində 
yaradılacaq təsərrüfatların koo-
perativ idarəetmə sistemi, müasir 
texnologiyalı tarla, bağ və fermalar, 
yaşıl ormanlar, bol sulu kəhrizlər 
canlanır. “Ağıllı” təsərrüfatlar 
kəndlərdə meyvə, tərəvəz, ət və 
süd məhsulları istehsalını artırma-
ğa, emal prosesini müasir tələblərə 
uyğun qurmağa imkan verəcək. Bu 
kəndlərdə müasir məktəb, bağça, 
poliklinika və elektron idarəetmə 
mərkəzləri inşa olunacaq, turizm 
obyektləri formalaşdırılacaq. Bütün 
yaşayış evləri, sosial obyektlər, 
inzibati və ictimai iaşə binaları, 
kənd təsərrüfatı məhsullarının 
emalı və istehsalı prosesi alternativ 

enerji mənbələri ilə təmin ediləcək. 
Layihənin icrasında Türkiyə, 
Çin, İtaliya və İsrail şirkətlərinin 
mütəxəssisləri də iştirak edəcəklər. 
Dövlətimizin başçısının elə bi-
zim kəndimizdən xarici şirkət 
nümayəndələri ilə videoformatda 
söhbət etməsi tezliklə buraya qayı-
daraq daha fərəhli günlər yaşaya-
cağımıza inam hissimizi daha da 
artırdı.

Həmsöhbətimizin dediyinə görə, 
onun atası Nurəddin kişi işğaldan 
əvvəl doğma kənddə inşaat işləri 
ilə məşğul olub, 30-a qədər ev 
tikib. İndi həmin evlərdən heç bir 
əsər-əlamət qalmayıb, erməni van-
dalları daşı-daş üstə qoymayıblar. 
Ancaq “Ağıllı kənd” pilot layihəsinin 
sayəsində Ağalı kəndində 200-
dək evin inşası nəzərdə tutulub. 
Kəndlərarası və kənddaxili yollar 
çəkilir. Hazırda layihənin icrası ilə 
əlaqədar kənddə 110-a yaxın işçi 
çalışır. Bərpa prosesi genişləndikcə 
burada təqribən 600-700-ə yaxın 
işçi olacaq. Mərasimdə ilk təməl 
qoyulunca oradan havaya sülh 
göyərçinlərinin pərvazlanıb uç-
ması da rəmzi məna daşıyır. Bu, 
Azərbaycanın sülhpərvər siyasətə, 
dinc yanaşı yaşamaq prinsiplərinə 
və quruculuq səylərinə sadiqliyini 
bütün dünyaya göstərdi.

“Dünənə qədər biz bu yerlərə 
yalnız arzu, xəyal qanadlarında 
gələ bilirdik. İndi isə salınmaqda 
olan zəfər yolları ilə şütüyəcək 
maşınlarda, aprelin 26-da təməli 
qoyulan Zəngilan hava limanına 
enəcək təyyarələrdə gedəcəyik. 
Bu xoşbəxtliyi bizə bəxş edən 
müzəffər Ali Baş Komandanımız 
İlham Əliyevə hədsiz dərəcədə 
minnətdarıq” – deyə Elvin Əlizadə 
bildirdi.

Təqdim etdi: 
Əli NƏCƏFXANLI,  

“Xalq qəzeti”nin bölgə müxbiri

Doğma torpaqlarımıza qurub  
yaratmaq arzusu ilə dönürük

Müzəffər Ali Baş Komandanımız İlham Əliyevin rəhbərliyi 
ilə 44 günlük Vətən müharibəsinin nəticəsi olaraq Azərbaycan 
Ordusu Qarabağı azadlığına qovuşdurdu. İndi orada 
genişmiqyaslı bərpa-quruculuq işləri aparılır. Otuz ildən bəri 
ata-baba yurdlarından didərgin düşmüş məcburi köçkünlərimiz 
isə o torpaqlara qayıdacaqları günü səbirsizliklə gözləyirlər. 
Xoşbəxtəm ki, aprelin 26-da dövlət başçısının Cəbrayıl və 
Zəngilana növbəti səfəri zamanı onu doğma Ağalı kəndində 
qarşılayanlar arasında mən də vardım...

Bu il 2 mindən çox şəhid ailəsi 
üzvü, 3 mindən çox qazi və yaxını 
məşğulluq tədbirlərinə cəlb olunub    

Əmək və əhalinin sosial müdafiəsi na-
ziri Sahil Babayev nazirliyin 2021-ci ilin ilk 
rübündə gördüyü işlərə dair kollegiya icla-
sında bildirib ki, bu istiqamətdə səylər daim 
artırılır, eyni zamanda şəhidlərimizin ailə 
üzvlərinin, qazilərin və yaxınlarının məşğulluq 
məsələlərinin həlli yönündə işəgötürənlərlə 
fəal əməkdaşlıq olunur.

Nazir qeyd edib ki, “DOST” mərkəzlərində 
bu ilin ilk rübündə 95 minədək, ümumən 
indiyədək 368 mindən çox müraciət üzrə 
vətəndaşlara xidmət göstərilib, onlardan 38 
minə qədəri elektron formada təqdim edilən 
xidmətlər olub. Bu ilin birinci rübündə 142 

Çağrı mərkəzinə 135 minə yaxın zəng daxil 
olub.

Daha bir DOST mərkəzinin açılışı üçün 
hazırlıq işlərinin yekunlaşmaqda olduğunu 
bildirən nazir ölkənin “DOST” mərkəzləri 
şəbəkəsi ilə əhatə olunmasına dair yeni 
regional inkişaf proqramı üzrə işlərin davam 
etdiyini vurğulayıb.

İclasda nazirliyin fəaliyyət sahələrində 
2021-ci ilin ilk rübündə görülmüş işlər barədə 
hesabatlar təqdim edilib, bu sahələr üzrə gö-
rülmüş işlərin nəticələri və cari ildə görüləcək 
işlər müzakirə olunub.

“Xalq qəzeti”

Sosial sahədə tədbirlərin mühüm bir istiqaməti də şəhidlərimizin ailə 
üzvlərinin, qazilərin və yaxınlarının məşğulluq tədbirlərinə cəlb olunmasından 
ibarətdir. 2021-ci ilin ilk rübündə 2,1 minədək şəhid ailəsi üzvü, 3,3 minədək 
qazi və yaxını məşğulluq tədbirlərinə cəlb edilib.

Ermənistan Azərbaycanın verdiyi 
şansları yaxşı dəyərləndirməlidir

 Bu fikirləri bizimlə söhbətində Azərbaycan 
Respublikasının Prezidenti yanında Dövlət 
İdarəçilik Akademiyasının hüquq kafedrasının 
müdiri, professor, Baş ədliyyə müşaviri və 
ədliyyə polkovniki İsaxan Vəliyev bildirdi.

Professor dedi ki, Prezidentimizin əmri ilə 
5339 kvadratkilometr ərazidə yaradılan hərbi 
hissədə Dövlət Sərhəd Xidmətinin arsena-
lına ən müasir pilotsuz uçuş aparatları daxil 
edilib. Ölkə başçısının açılış mərasimində 
iştirak etməsi, Dövlət Sərhəd Xidmətinin 
işinə yüksək səviyyədə diqqət ayrıldığının 
göstəricisidir.

Hər bir ölkənin dövlət rəmzləri var. 
Bu rəmzlərdən biri də ölkənin sərhədidir. 
Azərbaycan Ordusu Vətən müharibəsində 
torpaqlarımızı erməni işğalından 
təmizləməklə, həm də respublikamızın 

sərhədlərini bərpa etdi. Azərbaycan–İran 
sərhədi yenidən əvvəlki vəziyyətinə qayıtdı. 
Ölkə başçısı qeyd etdi ki, bu sərhəd həm də 
iki ölkə arasında dostluq simvoludur. Bu-
nunla yanaşı, sərhədlərin bərpa edilməsi ilə 
İranla olan iqtisadi əlaqələrimizin daha da 
güclənəcəyi heç kimdə şübhə doğurmur. 

Sərhədçilərimiz hazırda Azərbaycan–
Ermənistan sərhədini də qoruyurlar. Qeyd 
olundu ki, bu sərhədin uzunluğu 500 
kilometrə yaxındır və buraya lazımi texnika 
cəlb olunub. İnfrastrukturun inkişafı üçün mü-
vafiq işlər görülür. Bu sərhəd xətti 30 ilə yaxın 
bədnam qonşularımızın işğalı altında olub. 
Prezident İlham Əliyev bildirdi ki, əraziyə 
lazım olan bütün texniki vasitələr səfərbər 
edilib. Və işlər intensiv davam etdirilir.

Cənab Ali Baş Komandan budəfəki çıxı-
şında da Ermənistanda baş qaldıran revan-
şist qüvvələrin layiqli cavabını verdi. Heç 
kəs üçün sirr deyil ki, 44 gün davam edən 
II Qarabağ müharibəsi zamanı Azərbaycan 
Ordusu parlaq Zəfər qazanmışdır. Silah-
lı Qüvvələrimiz, düşmənin 30 il boyunca 
bölgədə yaratdığı istehkamlara, ərazinin çətin 

relyef şəraitinə baxmayaraq, geri çəkilməmiş, 
hər gün daha da irəli gedərək ərazi bütövlü-
yümüzü təmin etmişdir. Bununla belə, hələ 
də bəzi ermənipərəst qüvvələr elə zənn 
edirlər ki, boş iddialarla nəsə əldə etmək 
olar. Görünür, onlar məğlubiyyətdən lazımi 
dərsi çıxarmayıblar. Prezident İlham Əliyevin 
əvvəllər də vurğuladığı kimi, revanşizm 
səsləri yalnız lazımsız narahatlığa səbəb ola 
bilər. Çünki Silahlı Qüvvələrimiz faktiki olaraq 
Ermənistan ordusunu məhv edib. Sadəcə 
başa düşmək lazımdır ki, bundan sonra 
revanş istiqamətində atılacaq hər bir addım 
Ermənistan üçün daha böyük fəlakətlərin 
xəbərçisi olacaq. 

Bu yaxınlarda Zəngilan istiqamətində 
sərhədçilərimizə qarşı həyata keçirilən 
növbəti təxribatı xatırladan dövlət başçısı 

qeyd etdi ki, biz soyuqqanlılıq nümayiş etdirib 
buna bir cavab vermədik. Amma həm də 
ermənilər bilməlidirlər ki, bu, onlara sonuncu 
xəbərdarlığımızdır. Sərhəd xidmətlərimiz 
öz torpaqlarımızı qoruyur və bizim ərazi 
bütövlüyümüzə qarşı yönəldilmiş hər hansısa 
bir təxribata müvafiq cavab vermək haqqı-
mızdır.

İsaxan müəllim bildirdi ki, biz qalib ölkə 
kimi, həm bu ərazilərin bərpasını, həm də 
bundan sonrakı dövrlər üçün təhlükəsizliyini 
təmin etməliyik. Düşmən isə bilməlidir ki, 
müharibə bitib və onların bizim torpaqlarımız-
dakı işğalı tarixin tozuna qarışıb. Ermənistan  
Azərbaycanın onlara verdiyi şansları yaxşı 
dəyərləndirməlidir. Əlbəttə, regionda iqti-
sadiyyatın, siyasi sabitliyin, sülhün bərpası 
həm də Ermənistan üçün yeni imkanlar 
deməkdir. Ölkə başçısının da dediyi kimi, 
əgər ermənilər gələcək sülh müqaviləsi ilə 
razılaşsalar, bu, onların da xeyrinə olar.

Söhbəti yazdı:  
İmran ƏLİYEV,  

“Xalq qəzeti”

Məlum olduğu kimi, aprelin 26-da  
Prezident İlham Əliyev, birinci xanım  
Mehriban Əliyeva və qızları Leyla Əliyeva 
Zəngilan və Cəbrayıl rayonlarına səfər ediblər. 
Ali Baş Komandan Azərbaycanın İranla olan 
sərhədində Dövlət Sərhəd Xidmətinin yeni 
hərbi hissəsinin açılışında iştirak edib. Cənab 
Prezident çıxışı zamanı xüsusi qeyd etdi 
ki, keçən il Müstəqillik Günü — 18 oktyabr-
da Xudafərin körpüsünün işğaldan azad 
edilməsində sərhədçilərin müstəsna rolu 
olmuşdur. Azadlıq mübarizəmiz də məhz bu 
istiqamətdən geniş vüsət almışdır.DSX-nin hərbi hissələrində 

müddətli həqiqi hərbi xidmət 
müddəti başa çatmış hərbi 

qulluqçuların tərxis edilməsi 
ilə bağlı tədbirlər keçirilib

Aprelin 28-29-da Dövlət Sərhəd Xidmətinin 
(DSX) hərbi hissələrində müddətli həqiqi 
hərbi xidmət müddəti başa çatmış hərbi 

qulluqçuların tərxis edilməsi ilə əlaqədar tədbirlər 
keçirilib.

DSX-nin mətbuat mərkəzindən AZƏRTAC-a bildiriblər ki, 
mərasimlərdə xidmətin rəisi general-polkovnik Elçin Quliye-
vin təbrik teleqramı şəxsi heyətə çatdırılıb. Dövlət Sərhəd 
Xidmətinin sıralarında hərbi xidmətlərini layiqincə başa vura-
raq Azərbaycan Respublikasının Silahlı Qüvvələrinin ehtiyatı-
na buraxılan müddətli həqiqi hərbi xidmət hərbi qulluqçularının 
xidmət müddətində öz vəzifələrini şərəflə yerinə yetirdikləri 
qeyd olunub.

Hər bir sərhədçi əsgərin Azərbaycan Respublikasının Pre-
zidenti, Silahlı Qüvvələrin Müzəffər Ali Baş Komandanı İlham 
Əliyevin rəhbərliyi ilə Ermənistan üzərində möhtəşəm Zəfərlə 
başa çatan və Azərbaycan tarixinə qızıl hərflərlə həkk olu-
nan Vətən müharibəsinin qalib əsgəri olmaqdan, müqəddəs 
torpaqlarımızın azad edilməsində işğalçı düşmən qüvvələrinə 
qarşı döyüşməkdən, bu gün də səngərdə və sərhəddə böyük 
əzmlə xidmət aparmaqdan böyük şərəf və qürur duyması 
vurğulanıb.

Ölkəmizin ərazi suverenliyinin bərpası, doğma torpaq-
larımızın yağı düşməndən təmizlənməsi uğrunda gedən 
döyüşlərdə canlarını Vətən yolunda fəda edərək xalqımıza 
Qələbə sevincini yaşadan şəhidlərimizin ruhunun əbədi olaraq 
yaddaşlarda qalacağı qeyd olunub.

Xidmət etdiyi hərbi hissə ilə vidalaşaraq mülki həyata qo-
vuşacaq əsgərlərin hərbi xidmət dövründə qazandığı müsbət 
vərdişlərin və keyfiyyətlərin gələcəkdə onların cəmiyyətimizə 
layiqli vətəndaş olmalarına töhfə verəcəyinə əminlik ifadə 
edilib.  

Tədbirlərin sonunda tərxis edilən hərbi qulluqçularla xatirə 
fotoşəkilləri çəkilib və şəxsi heyət xüsusi ayrılmış avtobuslarla 
yaşadıqları bölgələrə yola salınıblar.

Azərbaycan və Portuqaliya Xarici 
İşlər nazirlikləri arasında siyasi 

məsləhətləşmələrin ikinci raundu keçirilib
Aprelin 29-da Azərbaycan Respublikası və Portuqaliya Respublikasının Xarici 

İşlər nazirlikləri arasında siyasi məsləhətləşmələrin ikinci raundu idarə rəisləri 
səviyyəsində videokonfrans formatında keçirilib. 

Xarici İşlər Nazirliyinin Mətbuat xidməti 
idarəsindən AZƏRTAC-a bildiriblər ki, 
məsləhətləşmələr zamanı Azərbaycan 
və Portuqaliya arasında ikitərəfli əlaqələr 
nəzərdən keçirilib, beynəlxalq təşkilatlar 
çərçivəsində əməkdaşlıq, təhlükəsizlik, 
regional və digər maraq kəsb edən məsələlər 
müzakirə olunub. Portuqaliyanın Avropa İtti-
faqı Şurasına hazırkı sədrliyi nəzərə alınaraq, 
Azərbaycanın Aİ ilə əməkdaşlığı məsələləri 
üzrə fikir mübadiləsi aparılıb.

Müzakirələr zamanı yüksək səviyyəli 
qarşılıqlı səfərlərin həyata keçirilməsinin, 
eləcə də parlamentlərarası əlaqələrin 
genişləndirilməsinin vacibliyi vurğulanıb.

Tərəflər, pandemiya ilə bağlı 

məhdudiyyətlər aradan qaldırıldıqdan sonra, 
siyasi məsləhətləşmələrin növbəti raundunun 
əyani şəkildə keçirilməsini razılaşdırıblar.

30 aprel 2021-ci il, cümə8

